
НА ЭМIГРАЦЫЮ

Эшалён зь Беларускай Цэнтральнай Радаю выехаў зь Менску 1 ліпеня. 
Вагоны былі бітком набітыя. У дарозе да эшалёну далучыліся пару сотняў
чалавек, але ў Беластоку шмат хто застаўся. Астроўскі і колькі дзясяткаў
асобаў пакінулі Менск асобна, не з эшалёнам. Праз колькі дзён мы былі ў
Каралеўцы (Кёнігсбэргу), а затым, 4 ліпеня, — у Бэрліне. Астроўскага ў
Бэрліне яшчэ не было — казалі, што ён затрымаўся ў Лодзі. 

У Бэрліне мы прабылі нядоўга, але пасьпелі даць колькі інтэрвію нямецкаму
друку пра Другі Кангрэс. Пастановы Кангрэсу былі перакладзеныя ў розныя мовы
і перададзеныя ў іншамоўныя газэты. Таксама мы ўвайшлі ў кантакт зь нямецкімі
радыёстанцыямі і больш за два тыдні на мовах, у якіх весьцілі гэтыя
радыёстанцыі, перадавалі інфармацыю пра Другі Ўсебеларускі Кангрэс. 

Ня ведаю, чыё гэта было рашэньне (верагодна, Астроўскага), але праз колькі
дзён шмат каму зь сябраў БЦР было прапанавана разам зь сем’ямі выехаць у Поз-
нань. Была думка, што БЦР павінна заставацца бліжэй да Беларусі. 

У Познані я правёў ня больш за тыдзень. Там я меў некалькі дыскусіяў з
С. Кандыбовічам, В. Сэляхам і А. Калубовічам, у часе якіх выказваў думку, 
што БЦР у тым складзе, у якім яна выяжджала зь Менску, ня можа
заставацца, бо, на мой пагляд, гэта не была працаздольная ўстанова. 
А. Калубовіч з такім паглядам зусім не пагаджаўся, С. Кандыбовіч займаў
пазыцыю вычэкваньня, а цалкам падтрымвалі мяне В. Сэлях, А. Комар, 
Ю. Барташэвіч і пару іншых асобаў. Я ўважаў, што наагул у Познані не было
патрэбы сядзець і чакаць ініцыятывы ад Р. Астроўскага, а трэба было быць у
Бэрліне. Таму я і выехаў з Познані. 

Атрымаць білеты на Бэрлін было няцяжка, бо ў Познані дзеіў Беларускі
Камітэт на чале са Струкам (асобай досыць прапольскіх пераконаньняў). Мушу
сказаць, што хоць сам Струк мне і ня надта-ж прыйшоўся са сваімі палітычнымі
паглядамі, Беларускі Камітэт у Познані працаваў спраўна. Разьмяшчаўся
Камітэт уздоўж прыгожае дарогі на беразе ракі Варта, працавала там некалькі
асобаў і ўцекачы-беларусы атрымвалі патрэбную дапамогу. 

Прыехаўшы ў Бэрлін, каб мець магчымасьць зь нечага жыць, бо-ж у
кішэні не было ні граша, як не было і картак, каб дастаць прадукты, я пайшоў
ва ўстанову Вінэта — інстытуцыю ў ведамстве Міністэрства Прапаганды. У
Вінэце быў беларускі аддзел і працавала ладне людзей. 

Трэба сказаць, што ўлетку 1944 году беларускае жыцьцё ў Бэрліне было
досыць актыўнае: паступова зьяжджаліся ў Бэрлін уцекачы, дзеілі беларускія
аддзелы пры Міністэрстве Прапаганды і пры Міністэрстве Ўсходніх Справаў, 
быў беларускі аддзел пры Арбайтфронце*, дзеіў Беларускі Камітэт, выходзілі
газэты «Раніца» ды «Беларускі Работнік» і паступова афармлялася БЦР. Вінэта
як установа была аднэй з найактыўнейшых. Працу я там атрымаў ды ў дадатак
да аналізу друку і прапагандовых артыкулаў — занятку штодзённага — я пачаў
апрацоўваць кнігу «Беларусы ў савецкіх канцлягерох», якая была закончаная і
мела быць выдрукаваная ў сярэдзіне 1945 году. Нажаль, гэтая праца, як і іншыя, 
зробленыя ў Вінэце, загінулі ў часе бамбаваньня Бэрліну ў лютым 1945 году. 

Па меры таго як у Бэрліне афармлялася БЦР, у верасьні з Познані ды іншых
месцаў прыехалі ўсе сябры БЦР, прыбыў Р. Астроўскі, — мой канфлікт з БЦР
станавіўся татальным. Р. Астроўскі і слухаць не хацеў аб адстаўцы бальшыні
сябраў БЦР, уважаў, што і камандаваньне БКА было на ўзроўні (я-ж неаднойчы
выказваў Астроўскаму думку, што штаб БКА дзеля свае няспраўнасьці ў часе
адступленьня зь Беларусі мусіць быць цалкам абноўлены і што трэба будзе
набіраць вайскоўцаў з былых савецкіх афіцэраў у лягерох палонных). 

Аб гэтым я неаднаразова выказваўся К. Езавітаву, а ён у тым часе пачаў
супрацоўнічаць з Астроўскім і стаў на чале вайсковага аддзелу. Яшчэ больш
падрабязна я выказаў свае пагляды М. Шкялёнку. Шкялёнак, хоць і прымаў
довады-закіды Астроўскаму як правільныя, аднак уважаў, што ў тым часе
нешта мяняць было немэтазгодна, а Астроўскі быў асобай, якая магла найлепей
гаварыць зь немцамі. 

I нягледзячы на ніякія довады, я пераканаўся, што супрацоўнічаць ні з
Астроўскім, ні з той БЦР я не змагу. Не скажу, каб і БЦР маё супрацоўніцтва
вітала. БЦР, імкнучыся арганізаваць свой прапагандны апарат, заснавала
Беларускае Iнфармацыйнае Бюро, пачала рабіць захады супраць мяне ва
ўстанове Вінэты. 

Мне тыя інтрыгі — а за імі, думаю, найбольш стаяў А. Калубовіч — 
надаядалі, і я вырашыў аддацца дзейнасьці ў выдавецтве: давесьці да канца
выданьне некалькіх кніжак, тым больш, што мне дапамагаў у гэтым Мікола
Байкоў. 

У гэтым часе ў Бэрліне капітан Міхал Пугачоў, зь якім мы часта
спатыкаліся яшчэ ў Менску, паінфармаваў мяне пра кантакты беларусаў з
генэралам Уласавым. 

                                                          
* Арбайтфронт (ням. Arbeitfront # літаральна: працоўны фронт) # нацысцкая 
арганізацыя, якая кіравала працоўнымі рэсурсамі Райху. 

Уласаў і «ўласаўскі» камітэт

Упершыню аб генэрале Андрэю Андрэевічу Ўласаве мне давялося пачуць у
Менску. Было агульна ведама, што баявы савецкі генэрал, з выдатнай вайсковай
кар’ерай, атрымаў некалькі значных перамог у баёх зь немцамі на ўкраінскіх
франтох, потым быў прыняты Сталіным, падвышаны ў чыне ды перакінуты на
паўночна-заходні фронт як камандзір арміі. На маскоўскім напрамку Паўночна-
Заходняга фронту генэрал Уласаў таксама атрымаў некалькі перамогаў, 
падвышаны ў чыне да генэрал-лейтэнанта ды ўзнагароджаны ў студзені 1942 
году ордэнам Чырвонага Сьцягу. Але калі на пачатку лета 1942 году немцы
пачалі новы наступ, армія генэрала Ўласава трапіла ў акружэньне, зь якога
выйсьці не ўдалося. Улетку 1942 году Ўласаў трапіў у нямецкі палон. 

Немцы былі радыя гэтай падзеі. Рэч у тым, што і ваенныя нямецкія колы, і
міністэрства Ўсходніх Справаў у Бэрліне спрабавалі арганізаваць расейскае
войска з былых савецкіх жаўнераў, ці, правільней кажучы, вайсковыя аддзелы, 
якія-б нечым немцам дапамагалі ў франтавых зонах. Аднак немцы і ў думках ня
мелі, каб расейцам даваць самакіраўніцтва, ці даручаць камандаваньне
вайсковымі адзінкамі ненямецкім афіцэрам. I хоць у немцаў былі ўжо к таму
часу ў плянах і Русская Национальная Армия, і Русская Освободительная
Армия (РОА), але былі гэта толькі намеры, рэальнага зруху не заўважалася. I 
таму зьяўленьне высокага савецкага камандзіра як палоннага, які нібыта
выказваў антыкамуністычныя пагляды, немцамі прымалася з задавальненьнем. 

Аднак у тым часе гутаркі з Уласавым, каб арганізаваць шырэйшы расейскі
рух, да нічога канкрэтнага не прывялі. Уласаў патрабаваў стварэньня расейскага
самакіраўніцтва, камандаваньня, а немцы гэтага даваць не хацелі. Гаварыць з
Уласавым немцы пачалі ўжо ў 1944 годзе. 

Аб тым, што немцы вядуць перамовы з Уласавым і, праўдападобна, 
зьявяцца новыя ініцыятывы, я даведаўся ад Пугачова, калі з Познані прыехаў
назад у Бэрлін. 

Па зьвестках Пугачова, ва ўласаўскіх аддзелах было пару дзясяткаў тысяч
жаўнераў, а ў Бэрліне фармаваць беларускі кіраўнічы камітэт плянавалі
падпалкоўнік М. Падлазьнік, (як я пазьней даведаўся ад Падлазьніка, 
напрыканцы 20-х гадоў ён скончыў АБВШ і ведаў у школе майго швагра, 
М. Зубкоўскага), лейтэнант Ю. Ляўковіч, капітан К. Вішнеўскі, а з цывільных
былі М. Будзіловіч, М. Дземчанка ды пару іншых асобаў. Канчаткова парваў з
Астроўскім ды Кушалем і Пугачоў — ён таксама далучыўся да беларускае
арганізацыйнае групы пры «ўласаўскім» камітэце. Пугачоў сказаў мне, што, 
магчыма, да арганізацыйнага камітэту далучыцца таксама Ў. Гуцька (Дудзіцкі) і
А. Комар. Як мяне інфармаваў В. Сэлях, у БЦР справа ўласаўцаў

дыскутавалася, і шмат сябраў БЦР ставіліся да Ўласава прыхільна
(У. Лазарэвіч, У. Родзька). 

Для знаёмства зь іншымі «камітэтчыкамі» М. Пугачоў запрасіў і мяне. Я
запросіны прыняў, і праз тыдзень-два мы сустрэліся. Там я ўпершыню пасьля
выезду зь Беларусі ўбачыўся і з М. Будзіловічам, зь якім у мяне яшчэ зь Менску
былі нацягнутыя адносіны. Будзіловіч запрапанаваў мне ўвайсьці ў іх групу ды
сказаў, што пры «ўласаўскім» камітэце ўжо арганізаваная ўкраінская і каўкаскія
групы ды што разгорнута вэрбоўка добраахвотнікаў у армію. Будзіловіч сказаў, 
што нам трэба было-б сустрэцца з Уласавым і іншымі генэраламі, бо ідзе
падрыхтоўка гучнага афармленьня «ўласаўскага» камітэту і нам, беларусам, 
трэба выказаць свой пагляд. На сустрэчу з Уласавым я пагадзіўся. 

З Уласавым мы сустрэліся ў кастрычніку ў прадмесьці Бэрліну
Далендорфе, дзе часова разьмяшчаўся ягоны штаб. Пры сустрэчы з Уласавым, 
апроч мяне, былі Будзіловіч, Падлазьнік, Пугачоў, Гуцька ды яшчэ пару
чалавек, прозьвішчаў якіх ня памятаю. З Уласавым былі таксама генэралы
В. Малышкін і Д. Закутны, пазьней прыйшоў генэрал Г. Жылянкоў. 

Уласаў зьвяртаў на сябе ўвагу высокім ростам, спакойным тварам і
нетаропкай гутаркай. Ад першых ягоных словаў у ім вычуваўся валявы чалавек. 
Уласаў аўтарытэтна выклаў нам прынцыпы свае ідэалёгіі: найперш змаганьне і
перамога над камунізмам, а затым плянаваньне будучыні. Ён нічога не сказаў
пра свае пагляды на нацыянальнае пытаньне, але ў мяне адразу-ж склалася ўра-
жаньне, што яго гэтае пытаньне мала цікавіла. Адразу-ж у гутарцы я
падкрэсьліў, што мы падзяляем ягоны пагляд на неабходнасьць разгрому
камунізму, але раўналегла нас хвалюе і нацыянальнае пытаньне: мы жадаем у
будучыні бачыць на тэрыторыі посткамуністычнага СССР нацыянальныя
дзяржавы. Тут умяшаўся М. Будзіловіч і неяк захацеў зьмякчыць маё
выступленьне, але ў гутарку ўвайшоў генэрал Малышкін, які проста сказаў: 

— Наша организация — Комитет Освобождения Народов России, а о
будущем мы будем говорить позже. Думаю, — казаў Малышкін, — солдаты-
белорусы, вступающие в нашу армию, думают как я. 

Гутарка прымала не зусім прыемны характар, і Будзіловіч, які выконваў
абавязкі прызначанага старшыні, пасьпяшаўся сустрэчу закончыць. Было
відавочна, што ў той сытуацыі пераважалі пагляды расейскіх, былых савецкіх, 
генэралаў. Будзіловіч, які быў першым, хто прыйшоў да Ўласава зь беларускага
актыву, — пагаджаўся з гэткімі паглядамі, а нам заставалася ці далучацца, ці
быць вонкі. Напрыканцы кастрычніка я склікаў сябраў, якія прыхіляліся да
ўдзелу ва «ўласаўскім» камітэце (без Будзіловіча) ды паставіў простае пы-
таньне: будзем супрацоўнічаць з Уласавым ці не? Пры гэтым я падкрэсьліў, 

калі мы ня пойдзем, Уласаў і Будзіловіч знойдуць іншых супрацоўнікаў. Тыя, 
хто былі на гэтым паседжаньні, вырашылі ва «ўласаўскім» камітэце
супрацоўнічаць. У тым часе рыхтавалася цырымонія падпісаньня «ўласаўскага» 
маніфэсту, праграмы дзеяньняў. Плянавалася гэтая падзея, на жаданьне
Ўласава, у Празе, дзе і адбылася 14 лістапада 1944 году. 

Там-жа ў Празе быў зацьверджаны Камітэт Вызваленьня Народаў Расеі
(КОНР — Комитет Освобождения Народов России) ды выбраны прэзыдыюм
камітэту. Ад беларусаў у склад прэзыдыюму ўвайшоў Будзіловіч, а ад беларусаў
паставіў подпіс пад маніфэстам лейтэнант У. Дубавец. Відавочна, «уласаўскі» 
маніфэст быў крокам наперад, бо ў ім зьмяшчаўся параграф аб праве народаў
Савецкага Саюзу на самавызначэньне і дзяржаўную самастойнасьць, аднак усё
тагачаснае расейскае кіраўніцтва не надавала гэтаму важнаму пункту ніякага
значаньня. На мой пагляд, для іх гэта быў звычайны, бязь зьместу, хоць і
патрэбны параграф. 

Праца ў КОНР, хоць яшчэ і ня быў поўнасьцю аформлены беларускі
камітэт, пайшла ў гэткіх напрамках: арганізацыя вайсковых аддзелаў — 
М. Пугачоў і М. Падлазьнік (агульны кіраўнік генэрал В. Малышкін), вэрбоўка
ў армію — М. Дземчанка (адказны ў КОНР генэрал Д. Закутны), прапаганда — 
У. Дудзіцкі (генэрал Г. Жылянкоў), агульныя вайсковыя справы — 
М. Падлазьнік (генэрал Ф. Трухін). 

Беларуская сэкцыя камітэту мела некалькі паседжаньняў. Часам мы
запрашалі Будзіловіча. З нацыянальнага пункту гледзішча мы Будзіловічу не
давяралі — ён быў русафіл. У беларускую сэкцыю, апрача мяне, уваходзілі
Сэлях-Качанскі, Комар, Барташэвіч, Пугачоў, Падлазьнік, Дудзіцкі, Дземчанка. 
Дземчанка трымаўся найбольш з Будзіловічам. Напачатку мы хацелі выдаваць
газэту, аднак праца параліжавалася бамбаваньнямі, неарганізаванасьцю цэлага
камітэту, дый няўпэўненасьцю ў ходзе працы. Капітан Пугачоў меў зборкі зь
дзясяткам афіцэраў-беларусаў, якія мусілі прыступіцца да арганізацыйнае
працы — фармаваньня беларускіх вайсковых адзінак. Ведаю, што Пугачоў
распрацоўваў адзнакі беларускай вайсковай уніформы. Дземчанка выяжджаў з
Бэрліну ў «остаўскія»* лягеры. Была падрыхтаваная (аднак ня выйшла) брашура
аб бальшавіцкіх злачынствах на Беларусі. 

На паседжаньні нашага камітэту ў лютым 1945 году мы пастанавілі назву
Беларускі Нацыянальны Камітэт перамяніць на Беларуская Нацыянальная
Рада і адзначыць 25 Сакавіка. Аднак далейшай працы перашкодзілі
штодзённыя бамбаваньні, амаль поўны разгром камунікацыяў і ў выніку — 

                                                          
* Лягеры, у якіх утрымваліся людзі з занятых немцамі савецкіх тэрыторыяў, земляў на ўсход 
ад Нямеччыны (ад ням. Ost # усход). 

выезд на пачатку сакавіка 1945 году з Бэрліну. Увесь «уласаўскі» камітэт быў
накіраваны ў Судэты ў горад Карлсбад (Карлавы Вары). 

У Карлсбадзе мы мелі пару зборак. Пугачоў прыпушчаў, што хутка будзе
сфармаваны першы беларускі батальён. Хоць скромна, але мы адзначылі 25 
Сакавіка: мелі паседжаньне ў гатэлі «Рычманд», запрасілі некалькі гасьцей. 
Аднак было відавочна, што агульныя падзеі разьвіваюцца не на карысьць
нямецкага боку. На адным з паседжаньняў КОНР Уласаў паведаміў, што яму, як
і ўсім сябрам КОНР, ёсьць магчымасьць вырабіць дакумэнты і пераехаць у
Гішпанію. Гэтай прапановай ніхто не зацікавіўся, бо ўсе думалі: чаго недзе
ўцякаць? Аліянты павернуць зброю супраць саветаў, мы-ж ваюем толькі
супраць саветаў. Мы правялі яшчэ некалькі зборак, пастанавілі, што беларускія
батальёны пры ўласаўскіх войсках будуць мець свае нацыянальныя адзнакі і
што ўся прапаганда, скіраваная як ў лягеры «остаўцаў», гэтак і на Беларусь, 
будзе весьціся на беларускай мове, к таму часу Дземчанка склаў некалькі
лістовак, а Пугачоў рыхтаваў перавыданьне «Беларускага вайсковага статуту». 

Дык вось, я ўважаю, што ў тым часе супрацоўніцтва з камітэтам Уласава
было патрэбнае. Сярод тысячаў і тысячаў палонных савецкае арміі быў высокі
працэнт беларусаў. Уласаў разьлічваў стварыць сваю армію з тых палонных, 
добраахвотнікаў, ідэёвых ворагаў камунізму і змагароў з бальшавікамі. 
Паколькі нацыянальная сьведамасьць тых савецкіх жаўнераў была амаль ніякая, 
трэба было быць у камітэце, каб дамагчыся стварэньня беларускіх аддзелаў. 
Хоць супрацоўніцтва з Уласавым было правільным, безь ніякага сумневу, 
правільна рабіла і БЦР, увесь час адстойваючы перад немцамі незалежную
беларускую пазыцыю. 

А ў «Беларускай Волі» (1948, 4 траўня) пісаў я наступнае: «Сёньня
расейскія колы заклікаюць да кансалідацыі антыбальшавіцкіх сілаў. Як
плятформу да кансалідацыі, расейцы выстаўляюць Маніфэст Уласава. Мы ў
недалёкім мінулым уваходзілі ў арбіту ўласаўскай плыні, таму на нашым
абавязку сёньня ляжыць высьветліць перад беларускім грамадзтвам усё, што
было там добрае і дрэннае. 

Мы павінны нагадаць грамадзтву, што беларускі народ першы раз у 1918 г. 
на Першым Усебеларускім Кангрэсе, а другі раз 27 чэрвеня 1944 г. на Другім
Усебеларускім Кангрэсе пастанавіў, што Беларусь павінна быць вольнай і
незалежнай дзяржавай. Ад гэтай пастановы ня мае права адступіць ні адзін
беларус, калі ён зьяўляецца патрыётам свайго народу. У сваёй палітычнай
дзейнасьці мы гэтай пастановай заўсёды кіраваліся і ніколі ад яе не адступалі. 
Згодна пастановы Другога Ўсебеларускага Кангрэсу, прадстаўніком
беларускага народу і беларускай дзяржаўнасьці на эміграцыі зьяўляецца
Беларуская Цэнтральная Рада. Гэтага таксама нельга забываць. Неабходна

таксама зазначыць, што ў БЦР у першыя часы пасьля эвакуацыі зь Беларусі
былі памылкі, было шмат правакацыяў з боку нашых фальшывых прыяцеляў і
шмат нахабства з боку фашыстаў. Ад гэтых апошніх хацелася пазбавіцца і не
хацелася іх бачыць. 

Маніфэст Уласава быў з выгляду вельмі прывабны і таму вялікая
колькасьць беларусаў выявіла жаданьне быць ва ўласаўскіх войсках. 
Запісвалася ва ўласаўскія арміі шмат беларусаў з былых «остаўцаў» і палонных. 
Ясна, што патрэбна было ісьці туды і арганізоўваць тых беларусаў. 

З другога боку, зь беларускіх нацыянальных дзеячоў ніхто маніфэсту не
падпісваў. Маніфэст ад беларусаў падпісаў былы чырвонаармеец, лейтэнант, які
перад тым быў палонным. 

Ва «ўласаўскім» камітэце была выпрацаваная канстытуцыя, паводле яе
нацыянальныя мяншыні былі вельмі абмежаваныя ў правох. Нашае палажэньне
было далёкае ад палітычнай самастойнасьці. Галоўную ролю там адыгрывалі
расейцы, а мы ім былі падпарадкаваныя. На адным з паседжаньняў камітэту мы, 
беларусы, рашуча паставілі пытаньне аб прызнаньні нашай поўнай незалеж-
насьці. Нашае патрабаваньне не было выкананае. Таксама супраць нашага
дамаганьня выступіў зрусыфікаваны беларус, сябра прэзыдыюму «ўласаўскага» 
камітэту, за што мы пастанавілі выключыць яго з нашае рады. Гэты выпадак не
спадабаўся ні Ўласаву, ні ягоным генэралам, аднак супроць нас не было
прынята ніякіх крокаў, а Ўласаў абяцаў разгледзець нашыя дамаганьні. 

Мы схіляем галаву перад слаўнай і сьветлай памяцяй генэрала А. А. Уласава
як антыбальшавіка, правадыра антыкамуністычнага збройнага руху, але ягоная
нацыянальная палітыка нас і тады не задавальняла. Уласаў быў расейскім
шавіністам. Мы спрабавалі зь ім супрацоўнічаць, але не змаглі. Беларускі народ
жадае поўнай палітычнай незалежнасьці, а маніфэст Уласава гэткай не-
залежнасьці не даваў. Мы мусім папярэдзіць нашых братоў (асабліва з усходніх
частак Беларусі), што злучэньне з расейскімі палітычнымі коламі ў цяперашні час
для нас вельмі шкоднае. Усё беларускае грамадзтва павінна цьвёрда зразумець, 
што ніколі мы ня створым уласнага дабрабыту і духоўных каштоўнасьцяў, пакуль
ня будзем мець сваю Вольную Незалежную Беларускую Дзяржаву». 


